
ᐱᔾᔪᑎᓕᒃ:  ᑕᐃᕕᑦ ᓯᒪᐃᓚᑦ, ᒪᓕᒐᓕᐅᖅᑎ 
 
ᕿᒥᕐᕈᓂᖅ   
 
ᑎᓯᐱᕆ 19, 2007-ᖑᑎᓪᓗᒍ ᕿᒥᕐᕈᓇᓯᒋᐊᓚᐅᖅᑐᖓ ᐅᖃᐅᓯᒃᑯᑦ ᓯᖁᒥᑦᑎᓂᕋᕐᓂᕐᒥᒃ, ᓈᓴᐅᑎᓕᒃ 5(2) 
(d) ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᒥᒃ, ᐅᖃᐅᓯᒃᑯᑦ ᓯᖁᒥᑦᑎᓂᕋᓚᐅᖅᑎᓪᓗᒍ ᑕᐃᕕᑦ 
ᓯᒪᐃᓚᑦ, ᖃᒪᓂᑦᑐᐊᕐᒥᒃ ᑭᒡᒐᖅᑐᖅᖢᓂ ᒪᓕᒐᓕᐅᖅᑎᐅᖃᑕᐅᔪᖅ ("ᒪᓕᒐᓕᐅᖅᑎ). 
 
ᐱᔪᓐᓇᕐᓂᖅᑖᖅᑎᑕᐅᓯᒪᓂᖅ 
 
ᑕᐃᒪᐃᑦᑐᓂᒃ ᕿᒥᕐᕈᓇᒍᓐᓇᕐᓂᕐᒧᑦ ᐱᔪᓐᓇᐅᑎᑖᖅᑎᑕᐅᓯᒪᓂᕋ ᑎᑎᕋᖅᓯᒪᔪᖅ ᐱᖁᔭᕐᔪᐊᑉ ᐃᓗᐊᒍᑦ 
ᓈᓴᐅᑎᓖᑦ 36 ᐊᒻᒪᓗ 40(1).  ᓈᓴᐅᑎᓕᒃ 36 ᐊᑐᖅᖢᒍ, ᑭᓇᑐᐃᓐᓇᖅ ᐅᖃᐱᓘᑎᓕᒃ 
ᕿᒥᕐᕈᓇᖁᔨᔪᓐᓇᖅᑐᖅ;  ᓈᓴᐅᑎᓕᒃ 40(1) ᐊᑐᖅᖢᒍ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ ᐃᒻᒥᒃᑰᕐᓗᓂ 
ᕿᒥᕐᕈᓇᖕᓂᕐᒥᒃ ᐱᒋᐊᖅᑎᑦᑎᔪᓐᓇᖅᑐᖅ. 
 

36. (1)  ᑭᓇᑐᐃᓐᓇᖅ, ᐃᓚᓕᐅᖢᒋᑦ ᒪᓕᒐᓕᐅᖅᑏᑦ, ᐱᔾᔪᑎᒃᓴᖃᑦᑎᐊᕐᓗᓂ ᒪᓕᒐᓕᐅᖅᑎᒥᒃ 
ᐅᑯᓂᖓ ᐱᖁᔭᕐᔪᐊᕐᓂᒃ ᓯᖁᒥᑦᑎᓇᓱᒋᓐᓈᒍᓂ, ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒥᒃ ᓱᓕᔪᓂᒃ 
ᕿᒥᕐᕈᓇᖁᔨᔪᓐᓇᖅᑐᖅ ᐊᒻᒪᓗ ᕿᒥᕐᕈᓇᒍᑕᐅᓚᐅᖅᑐᑦ ᐅᓂᒃᑳᓕᐊᕆᔭᐅᓗᑎᒃ ᑎᑎᕋᖅᓯᒪᓗᑎᒃ. 
      (2)  ᐃᓚᕈᓯᐊ ᓈᓴᐅᑎᓕᒃ 1 ᐊᑐᕐᓗᒍ, ᕿᒥᕐᕈᓇᖁᔨᓂᖅ ᑎᑎᖅᑲᑎᒎᖅᑎᑕᐅᓯᒪᔭᕆᐊᓕᒃ 
ᐊᒻᒪᓗ ᓇᓗᓇᐃᖅᓯᓯᒪᑦᑎᐊᕐᓗᓂ ᑭᓱᓂᒃ ᐱᖁᔭᕐᔪᐊᑉ ᐃᓗᐊᓃᑦᑐᓂᒃ ᓯᖁᒥᑦᑎᔪᖃᕐᒪᖔᖓ ᐊᒻᒪᓗ 
ᑭᓱᒥᒃ ᐱᔾᔪᑎᖃᖅᖢᓂ ᑕᐃᒪᐃᑦᑐᖃᕋᓱᒋᓐᓈᖕᒪᖔᑦ. 
      (3)  ᐊᑐᕐᓗᒍ ᐃᓚᕈᓯᐊ ᓈᓴᐅᑎᓕᒃ 1, ᕿᒥᕐᕈᓇᖁᔨᓂᖅ ᐃᑲᔪᖅᓱᖅᑕᐅᓯᒪᔭᕆᐊᖃᖅᐳᖅ 
ᑖᔅᓱᒪ ᐃᓅᑉ ᐸᓴᒍᓱᒃᑑᑉ ᑎᑎᕋᖅᓯᒪᔪᓂᒃ ᓱᓕᓂᕋᐃᓯᒪᔪᓂᒃ, ᐊᒻᒪᓗ ᓇᓗᓇᐃᖅᓯᓯᒪᓗᓂ 
ᐱᖁᔭᕐᔪᐊᕐᓂᒃ ᓯᖁᒥᑦᑎᓂᕋᐃᔪᓂᒃ ᐊᒻᒪᓗ ᑭᓱᓂᒃ ᐱᔾᔪᑎᖃᖅᖢᓂ ᑕᐃᒪᐃᑦᑐᖃᕋᓱᒋᖕᒪᖔᑦ. 
 
40. (1) ᐊᑐᕐᓗᒋᑦ ᓈᓴᐅᑎᓖᑦ 36, 37 ᐅᕝᕙᓘᓐᓃᑦ 38 ᕿᒥᕐᕈᓇᖁᔨᔪᖃᖅᑎᓪᓗᒍ< ᐅᕝᕙᓘᓐᓃᑦ 
ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ ᓇᖕᒥᓂᖅ ᕿᒥᕐᕈᓇᖕᓂᐊᖅᐸᑦ, ᐊᒻᒪᓗ ᒪᓕᒐᓕᐅᖅᑎ ᑕᐃᓐᓇ 
ᐱᔾᔪᑕᐅᔪᖅ ᓯᕗᕐᖓᒍᑦ ᖃᐅᔨᒃᑲᖅᑕᐅᕙᒌᖅᓯᒪᒃᐸᑦ, ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ ᕿᒥᕐᕈᓇᖕᓂᕐᒥᒃ 
ᐱᒋᐊᖅᑎᑦᑎᔪᓐᓇᖅᓯᓇᔭᖅᑐᖅ. 

          
ᖃᓄᐃᑦᑐᑐᐃᓐᓇᕐᒥᒃ ᕿᒥᕐᕈᓇᖕᓂᕐᒥᒃ ᐱᒋᐊᖅᑎᑦᑎᓂᐊᕐᓗᓂ, ᕿᒥᕐᕈᓇᖕᓃᑦ ᐊᒃᑐᐃᓪᓚᕆᓲᖑᓂᖏᑦ ᐃᓅᑉ 
ᒪᑭᑕᑦᑎᐊᕐᓂᖓᓂᒃ ᐊᒻᒪᓗ ᓵᔾᔪᑕᐅᔪᓐᓇᕐᓂᖓ ᐱᔾᔪᑎᒋᓪᓗᒍ, ᑐᓐᖓᕕᖃᑦᑎᐊᖅᑐᒥᒃ ᑭᓯᐊᓂ 
ᐱᔾᔪᑎᖃᕐᓗᓂ ᐱᖁᔭᕐᔪᐊᕐᒥᒃ ᓯᖁᒥᑦᑎᓂᕋᐃᔪᖃᕈᓐᓇᖅᐳᖅ, ᐊᒻᒪᓗ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᒧᑦ 
ᑲᒪᒋᔭᐅᑦᑎᐊᕆᐊᖃᖅᖢᓂ ᐃᓱᒪᖅᓲᑎᒋᓗᒍ.  ᐱᖁᔭᕐᔪᐊᖅ ᑲᖐᒋᔭᖃᖅᐳᖅ ᕿᒥᕐᕈᓇᖁᔨᓂᖅ 
ᑕᖅᑳᓐᖔᕐᓂᐊᕋᓱᒋᔭᐅᓪᓗᓂ ᐅᕝᕙᓘᓐᓃᑦ ᒪᓕᒐᓕᐅᖅᑎᐅᖃᑕᐅᔪᒧᑦ (ᐃᓚᖏᓐᓂ ᒐᕙᒪᖃᕐᕕᖕᓂ 
ᒪᓕᒐᓕᐅᖅᑎᒥᑦ ᑭᓯᐊᓂ ᕿᒥᕐᕈᓇᖁᔨᔪᖃᕈᓐᓇᖅᑐᖅ), ᐊᐃᑉᐸᖓᓗ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ 
ᕿᒥᕐᕈᓇᖕᓂᕐᒥᒃ ᐱᒋᐊᖅᑎᑦᑎᔪᓐᓇᖅᖢᓂ.  ᑕᒪᓐᓇ ᒪᓕᒃᓯᒪᑐᐃᓐᓇᖅᑐᖅ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ 
ᐱᔭᒃᓴᖅᑖᕆᓯᒪᓪᓗᐊᖅᑕᖏᓐᓂᒃ, ᐅᖃᐅᔾᔪᐃᔨᐅᒐᒥ ᒪᓕᒐᓕᐅᖅᑎᓂᒃ ᐃᒻᒥᒃᑰᕐᓗᑎᒃ ᐅᕝᕙᓘᓐᓃᑦ 
ᐃᓗᐃᒃᑲᐅᓗᑎᒃ, ᐊᒻᒪᓗ ᒪᓕᒃᑎᑦᑎᔨᒋᔭᐅᓪᓗᓂ ᒪᓕᒐᓂᒃ.  ᑎᑎᕋᕐᕕᕗᑦ ᐸᓖᓯᐅᓐᖏᑦᑐᑦ ᐸᓯᒃᓯᔨᐅᓇᑎᒡᓗ, 
ᐱᔭᒃᓴᖅᑖᖅᑎᑕᐅᓯᒪᒐᒥᒃ ᐃᓱᒪᓕᐅᕌᓂᒍᑕᐅᓐᖏᑦᑐᒧᑦ ᑐᑭᑖᖅᑎᑦᑎᔨᐅᓂᕐᒥᒃ, ᓵᔅᓯᓐᖏᓪᓗᑎᒃ 
ᑭᓇᑐᐃᓐᓇᕐᒥᒃ.  ᐃᒃᓯᕋᕐᔪᐊᕐᒧᑦ ᐊᔪᕆᖅᓱᐃᔨᒧᓪᓘᓐᓃᑦ ᓇᓕᒧᒋᓕᖅᑎᑕᐅᓯᒪᓐᖑᐊᖃᑦᑕᖅᓯᒪᔪᑦ.  ᐃᒻᒪᖄ 
ᐱᐅᓂᖅᓴᐅᓇᔭᖅᑐᖅ ᐃᓐᓇᑐᖃᕐᒧᑦ ᑐᑭᒧᐊᒃᑎᑦᑎᔨᒧᓪᓘᓐᓃᑦ ᓇᓕᒧᓕᖅᑎᑕᐅᓯᒪᓐᖑᐊᖅᐸᑦ.  
ᑲᑐᔾᔨᖃᑎᒌᖕᓂᒃᑯᑦ ᐃᖅᑲᓇᐃᔭᖃᑎᒌᖃᑦᑕᖅᐸᑎᒃ ᒪᓕᒐᓕᐅᖅᑎ ᐊᒻᒪᓗ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ 
ᐱᐅᓂᖅᓴᐅᓇᔭᖅᑐᖅ, ᐊᒻᒪᓗ ᐱᑐᐃᓐᓇᐅᓇᓂ ᐃᒻᒥᒧᑦ ᐊᒡᕕᐊᕈᑎᖃᕐᓂᐊᕈᑎᒃ ᐊᑭᕋᕇᖕᓂᐊᕈᑎᓂᒡᓘᓐᓃᑦ.  
ᑕᐃᒪᐃᒃᑲᓗᐊᖅᑎᓪᓗᒍ, ᐃᓱᒪᓕᐅᖅᐳᖓ ᑖᓐᓇ ᒪᓕᒐᓕᐅᖅᑎ ᓇᖕᒥᓂᖅ ᐅᖃᐅᓯᒃᑯᑦ  



2. 
 
ᑕᒻᒪᓚᐅᕐᓂᕋᖅᑎᓪᓗᒍ, ᓇᓗᓇᐃᑦᑎᐊᖅᓯᒪᓂᖓᓄᓪᓗ, ᐊᖏᔪᒥᒃ ᐱᖁᔭᕐᔪᐊᕐᒥᒃ ᓯᖁᒥᑦᑎᔪᖅ, ᐊᒻᒪᓗ 
ᒪᓕᒐᓕᐅᖅᑎᒧᑦ, ᒪᓕᒐᓕᐅᕐᕕᖕᒧᑦ ᐊᒻᒪᓗ ᑕᖅᑲᒃᑯᓄᖓ ᐊᑲᐅᓯᕚᓪᓕᕈᑕᐅᖁᒧᑦ ᑕᒪᓐᓇ 
ᐃᓱᒪᓕᐅᕈᑎᑖᖅᑎᑦᑐᒪᔭᕋ.  ᑕᐃᒪᐃᒻᒪᑦ, ᐃᓱᒪᖅᓱᕈᓐᓇᕐᓂᕋ ᒪᓕᒃᖢᒍ, ᓇᖕᒥᓂᖅ ᐅᕙᓐᓂᒃ 
ᐱᒋᐊᖅᑎᑦᑎᔪᓐᓇᕐᓂᕋ ᒪᓕᒃᖢᒍ ᕿᒥᕐᕈᓇᖕᓂᕐᒥᒃ ᐱᒋᐊᖅᑎᑦᑎᔪᒪᕗᖓ.     

 
ᖃᓄᐃᑦᑑᓚᐅᕐᓂᖏᑦᑕ ᐃᓗᓕᖏᑦ
 
ᒪᓕᒐᓕᐅᖅᑎ ᐅᖃᐅᓯᒃᑯᑦ ᑕᖅᑲᐅᖓ ᓇᓗᓇᐃᖅᓯᓚᐅᖅᓯᒪᔪᖅ, ᐊᒻᒪᓗ ᖃᐅᔨᓴᐃᓂᖅ ᐊᑐᖅᑎᓪᓗᒍ 
ᐅᕙᓐᓄᑦ ᐅᖃᓚᐅᖅᖢᓂ, ᑕᐃᒪᓐᖓᓂᒡᒎᖅ ᓂᕈᐊᖅᑕᐅᓚᐅᕋᒥ ᐃᓕᓯᖃᓯᐅᔾᔨᓚᐅᓐᖏᑦᑐᖅ ᐊᕐᕌᒍᑕᒫᖅ 
ᓇᓗᓇᐃᖅᓯᔾᔪᑎᒥᓄᑦ ᑕᒪᑐᒥᖓ, ᓇᓗᓇᐃᖅᓯᔭᕆᐊᖃᕋᓗᐊᖅᑎᓪᓗᒍ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 
5(d) ᐊᑐᕐᓗᒍ, ᓇᖕᒥᓂᖅ ᐃᓚᒌᓪᓗ ᓇᖕᒥᓂᖃᖃᑕᐅᓂᖏᓐᓂᒃ.  
 
ᑖᓐᓇ ᒪᓕᒐᓕᐅᖅᑎ ᑲᑎᒪᔨᕋᓛᓄᑦ ᓇᖕᒥᓂᖃᖃᑕᐅᓂᕐᒥᓂ ᓇᓗᓇᐃᖅᓯᓚᐅᖅᓯᒪᔪᖅ, ᑖᒃᑯᐊ ᒐᕙᒪᒃᑯᑦ 
ᐊᐅᓚᓂᖏᓐᓄᑦ ᓵᑕᒃᓴᐅᓂᖏᓐᓄᓪᓗ ᑲᑎᒪᔨᕋᓛᑦ ᑲᑎᒪᓂᖃᖅᑎᓪᓗᒋᑦ ᓄᕕᐱᕆ 2007-ᖑᑎᓪᓗᒍ.  
ᑕᐃᓐᓇ ᐊᑐᖅᑎᓪᓗᒍ< ᒪᓕᒐᓕᐅᖅᑎ ᐊᑕᐅᓯᐊᕐᓇᓂ ᐅᖃᖃᑎᒋᖃᑦᑕᓚᐅᖅᑕᕋ ᖃᓄᖅ 
ᐊᑦᑕᓇᔾᔭᐃᖅᓯᒪᒃᑲᓐᓂᕈᓐᓇᕐᒪᖔᖓ ᐊᑲᐅᓐᖏᓕᐅᕈᑎᑕᖃᑐᐃᓐᓇᕆᐊᖃᖅᑎᓪᓗᒍ ᓇᖕᒥᓂᖃᖃᑕᐅᓂᕐᒥᒍᑦ 
ᐊᒻᒪᓗ ᒥᓂᔅᑕᐅᓂᕐᒥᒍᑦ.  ᓯᕗᓕᖅᑎᐅᑉ ᑲᑎᒪᔨᖏᓐᓄᑦ ᑎᒃᑯᐊᖅᑕᐅᒐᒥ, ᓇᖕᒥᓂᖃᕐᕕᒋᔭᒥᓂᒃ ᐊᓯᒥᓄᑦ 
ᐸᐸᑕᐅᔪᒃᓴᓐᖑᖅᑎᑦᑎᓚᐅᖅᓯᒪᔪᖅ ᑕᐃᒪᐃᑦᑐᓐᓇᕐᓂᓂ ᐱᖁᔭᕐᔪᐊᖅᑎᒍᑦ ᐊᑐᖅᖢᓂ, ᑕᒪᒃᑯᐊ 
ᓇᖕᒥᓂᖃᕐᕕᒋᔭᖏᑦ ᐊᒃᑐᕐᓂᐊᓐᖏᒻᒪᒋᑦ ᒥᓂᔅᑕᐅᑎᓪᓗᒍ.  ᐅᖃᖃᑎᒌᓐᓇᖃᑦᑕᓚᐅᖅᑐᕋ ᒪᓕᒐᓕᐅᖅᑎᐅᑉ 
ᓯᕗᓕᖅᑎᑦ ᑲᑎᒪᔨᖏᓐᓂᑦ ᓄᖅᑲᕐᓂᖓᓄᑦ ᑎᑭᖢᒍ ᑎᓯᐱᕆ 7, 2007-ᒧᑦ.  ᑖᓐᓇᐅᓚᐅᖅᑎᓪᓗᒍ 
ᓵᖔᓕᓚᐅᕐᒥᔪᒍᑦ ᒪᓕᒐᓕᐅᖅᑎᐅᑉ ᐊᕐᕌᒍᑕᒫᖅ ᓇᓗᓇᐃᖃᑦᑕᕆᐊᖃᖅᑕᖏᓐᓄᑦ ᐊᒻᒪᓗ ᑲᑎᒪᔨᕋᓛᓄᑦ 
ᓴᖅᑭᑕᐅᓚᐅᖅᑐᑦ, ᓲᕐᓗ ᑲᑎᒪᔨᕋᓛᓄᑦ ᓇᓗᓇᐃᖅᓯᓚᐅᕐᓂᖓ ᐊᕐᕌᒍᑕᒫᖅ 
ᓇᓗᓇᐃᖅᓯᖃᑦᑕᕆᐊᖃᖅᑕᖏᓐᓄᑦ ᐃᓕᓯᓚᐅᓐᖏᓐᓂᖓ.  ᑎᓯᐱᕆ 19, 2007-ᐅᑎᓪᓗᒍ, 
ᑐᓴᖅᑎᓕᓚᐅᖅᓯᒪᔭᕋ ᕿᒥᕐᕈᓇᖕᓂᕐᒥᒃ ᐱᒋᐊᖅᑎᑦᑎᓂᐊᕐᓂᓐᓂᒃ.  
 
ᒪᓕᒐᓕᐅᖅᑎ ᐸᐃᑉᐹᓂᒃ ᐋᖅᑭᒋᐊᖅᓯᒪᔪᓂᒃ ᑐᓂᓯᓕᓚᐅᖅᑐᖅ ᒪᓕᒐᓕᐅᕐᕕᐅᑉ ᑎᑎᕋᖅᑎᖓᓐᓄᑦ ᐊᒻᒪᓗ 
ᔭᓄᐊᕆ 2, 2008-ᖑᑎᓪᓗᒍ, ᓱᒃᑲᔪᒃᑯᑦ ᐊᐅᓪᓚᖅᑎᑦᑎᓚᐅᖅᖢᓂ ᓄᑖᓂᒃ ᐋᖅᑭᒋᐊᖅᓯᒪᔪᓂᒃ ᐊᕐᕌᒍᑕᒫᖅ 
ᓇᓗᓇᐃᖅᓯᔾᔪᑎᓂᒃ, ᐅᓪᓗᓕᖅᓯᒪᓪᓗᑎᒃ ᑎᓯᐱᕆ 20, 2007, ᑎᓯᐱᕆ 29, 2007-ᓚᓯᒪᔪᓂᒡᓗ 
ᑎᑎᕋᖅᖢᓂ, ᑕᒻᒪᖅᓯᒪᔪᓂᒃ ᐋᖅᑭᒃᓯᓯᒪᔪᓂᒃ ᐊᒻᒪᓗ ᑐᓴᐅᒪᔾᔪᑎᒃᑲᓐᓂᕐᓂᒃ ᐃᓗᓕᓕᖕᓂᒃ, ᐊᒻᒪᓗ 
ᓯᕗᓪᓕᖅᐹᑦᑎᐊᕐᒥᒃ ᑕᐃᓯᓕᓚᐅᖅᖢᓂ ᑲᖏᖅᖠᓂᕐᒥ ᐱᕙᓪᓕᐊᑎᑦᑎᔩᑦ ᑲᑉᐸᓂᖏᓐᓂᒃ, ᐃᓚᒌᒃᑯᑦ 
ᐊᑖᓃᑦᑐᓂᒃ.  ᑖᓐᓇ ᒪᓕᒐᓕᐅᖅᑎ ᐅᓂᒃᑳᓚᐅᕐᒥᔪᖅ, ᕿᒥᕐᕈᓇᖕᓂᖃᖅᑎᓪᓗᑕ ᑕᐃᒪᐃᓖᓐᓇᖃᑦᑕᓚᐅᕋᒥ, 
ᑭᖑᓂᖓᓂ ᐱᔮᖅᑯᒨᓐᖏᑦᑐᖅ ᑕᐃᓯᖃᓯᐅᔾᔨᓯᒪᖔᕐᓂᕐᒥᓂᒃ ᑲᖏᖅᖠᓂᕐᒥ ᐃᒡᓗᖁᑎᒋᔭᐅᔪᒥᒃ 
ᓇᖕᒥᓂᕆᔭᐅᔪᒥᒃ ᑲᖏᖅᖠᓂᕐᒥ ᐱᕙᓪᓕᐊᑎᑦᑎᔩᑦ ᑲᑉᐸᓂᖏᓐᓄᑦ, ᑕᐃᓐᖏᖔᖅᖢᒍ ᑖᔅᓱᒪ ᑲᑉᐸᓂᐅᑉ 
ᐊᑎᖓ, ᐱᔮᕆᓐᖏᖢᓂ ᓯᓚᐃᕐᕆᓯᓇᓱᓐᖏᖢᓂᓗ.  
 
ᐱᔾᔪᑏᑦ 
 
ᐅᑯᐊᖑᕗᑦ ᑕᒪᑐᒪᓂ ᕿᒥᕐᕈᓇᖕᓂᕐᒥ ᓇᓗᓇᐃᖅᑕᐅᔭᕆᐊᓖᑦ:  (1) ᒥᓂᔅᑕ ᐱᖁᔭᕐᔪᐊᕐᒥᒃ 
ᓯᖁᒥᑦᑎᓚᐅᕐᒪᖔᖓ ᓯᖁᒥᑦᑎᓚᐅᓐᖏᒻᒪᖔᖓᓘᓐᓃᑦ, ᓇᓗᓇᐃᖅᓯᓐᖏᓐᓂᕐᒥᒍᑦ ᓇᖕᒥᓂᕆᔭᐅᔪᒥᒃ 
ᓇᖕᒥᓂᖃᖃᑕᐅᓂᕐᒥᓂ ᐊᒻᒪᓗ (2) ᓇᖕᒥᓂᖃᖃᑕᐅᒍᓂ, ᖃᓄᐃᑉᐸᓪᓕᐊᓂᐅᓚᐅᖅᑐᑦ ᒪᓕᒃᖢᒋᑦ 
ᐃᓂᖅᑎᖅᑕᐅᓂᖃᕐᓂᐊᕐᒪᖔᖓ ᐊᑕᐅᓯᕐᒧᑦ ᐅᓄᒃᑲᓐᓂᖅᑐᓄᓪᓘᓐᓃᑦ. 
 
 



3. 
 
ᖃᐅᔨᓴᐃᓂᖅ 
 
ᒪᑐᐃᖓᑦᑎᐊᕐᓂᖅ ᑐᓐᖓᕕᒋᔭᐅᓪᓚᕆᒃᐳᖅ ᑖᔅᓱᒧᖓ ᐱᖁᔭᕐᔪᐊᕐᒧᑦ.  ᓴᖅᑭᑦᑎᑦᑎᐊᖅᓯᒪᓂᖅ 
ᐊᑐᓪᓚᕆᒃᐳᖅ ᐊᒻᒪᓗ ᐊᑲᐅᓐᖏᓕᐅᕈᑎᖃᕐᓂᖅᐸᑕ ᓇᖕᒥᓂᕆᔭᐅᔪᑦ ᑕᖅᑲᒃᑲᓄᖓᓗ ᑐᕌᖓᔪᑦ 
ᓇᓗᓇᐃᖅᑕᐅᑲᐅᑎᒋᔪᓐᓇᖅᑐᑦ ᐊᒻᒪᓗ ᐊᑐᖅᑕᐅᓐᖏᑦᑐᓐᓇᖅᖢᓂ, ᐊᑲᐅᓐᖏᓕᐅᕈᑎᑕᖃᓪᓚᕆᖕᓂᖅᐸᓪᓗ 
ᑖᓐᓇ ᐊᖅᑯᑕᐅᓗᓂ ᐋᖅᑭᒋᐊᖅᑕᐅᔪᓐᓇᖅᖢᓂ.  ᒪᓕᒐᓕᐅᖅᑎᓕᒫᑦ ᐃᓗᐃᒃᑲᓂᒃ ᓱᓕᔪᓂᒡᓗ 
ᓴᖅᑭᑎᑦᑎᖃᑦᑕᕆᐊᓖᑦ, ᐃᓗᐃᑦᑑᑦᑎᐊᕐᓂᖓ, ᑐᕌᒐᖃᕐᓂᖓ ᐊᒻᒪᓗ ᐃᓚᐃᓐᓈᕆᓐᖏᓐᓂᖓ 
ᓴᖅᑭᔮᑦᑎᐊᕐᓂᐊᕐᒪᑦ.  
 
ᒪᓕᒐᓕᐅᖅᑎ ᓇᓗᓇᐃᖅᓯᓯᒪᔪᖅ ᑎᓴᒪᐃᖅᖢᓂ ᐊᖏᖅᓯᒪᓂᓂ ᓴᖅᑭᔮᖅᑎᑦᑎᑦᑎᐊᕐᓂᐊᕐᓂᕐᒥᒃ 
ᓯᖁᒥᑦᑎᓯᒪᓂᕐᒥᓂ.  ᓇᓗᓇᐃᖅᓯᓚᐅᕐᒥᔪᖅ ᐱᔮᖅᑯᒨᓐᖏᑦᑐᖅ ᑕᒻᒪᓚᐅᕐᓂᕋᖅᖢᓂ ᐊᒻᒪᓗ 
ᐅᖃᐅᓯᕆᓚᐅᖅᑕᖏᑦ ᓱᓕᔫᔪᓇᖅᖢᑎᒃ.  ᒪᓕᒐᓕᐅᖅᑎᐅᑉ ᐅᖃᐅᓯᕆᓚᐅᖅᑕᖏᑦ 
ᐱᔮᖅᑯᒨᓐᖏᓐᓂᕋᖅᓯᒪᔭᖏᑦ ᓱᓕᔪᕆᔭᒃᑲ, ᐱᔮᕆᓚᐅᓐᖏᒻᒪᑦ.  ᑕᐃᒪᐃᒃᑲᓗᐊᖅᑎᓪᓗᒍ ᑎᑎᖅᑲᒃᑯᑏᑦ 
ᑕᖅᑲᐅᖓ ᑕᑯᒃᓴᐅᑎᑕᐅᔪᑦ ᐃᓗᐃᒃᑲᐅᔪᓐᓃᖅᓯᒪᔪᑦ ᐊᒻᒪᓗ ᑕᒻᒪᖅᓯᒪᓪᓗᑎᒃ. 

 
ᐃᓄᐃᑦ ᐱᖁᓯᑐᖃᖏᑦ ᒪᓕᒃᖢᒋᑦ, ᐊᒻᒪᓗ ᑕᒻᒪᓚᐅᕐᓂᕐᒥᓂᒃ ᓇᓗᓇᐃᖅᓯᒍᓂ ᐃᓱᒪᒋᔭᐅᔪᓐᓃᕐᕕᐅᔪᒪᒍᓂᓗ 
ᒪᓕᒐᓕᐅᖅᑎᐅᖃᑎᒥᓄᑦ ᐃᓄᖁᑎᒥᓄᓪᓗ, ᐃᒻᒪᖄ ᑕᑎᒋᔭᐅᒃᑲᓐᓂᕈᓐᓇᖅᓯᓂᐊᖅᑐᖅ ᑕᐃᒪᐃᑕᐅᓚᐅᕋᒥ 
ᓂᕈᐊᖅᑕᐅᒐᒥ ᒪᓕᒐᓕᐅᖅᑎᐅᓂᕐᒧᑦ ᐊᒻᒪᓗ ᒥᓂᔅᑕᐅᓂᕐᒧᑦ. 
 
ᐅᓂᒃᑳᑉ ᖃᓄᐃᓕᖓᓂᖏᑦ 
 
ᐱᖁᔭᕐᔪᐊᖅ ᒪᓕᒃᖢᒍ ᕿᒥᕐᕈᓇᖕᓂᐅᓚᐅᖅᑐᖅ ᐅᓂᒃᑲᐅᓯᕆᔭᐅᔭᕆᐊᓕᒃ ᐅᑯᓂᖓ 
ᐃᓗᓕᖃᖃᓯᐅᔾᔨᓯᒪᓗᒍ: 
 

44 (1)  ᕿᒥᕐᕈᓇᖕᓂᖅᑕᖃᖁᔨᔪᖃᖅᐸᑦ ᐱᖁᔭᕐᔪᐊᑉ ᐃᓗᐊᓃᑦᑐᑦ ᓈᓴᐅᑎᓖᑦ 36 ᐅᕝᕙᓘᓐᓃᑦ 
37 ᒪᓕᒃᖢᒍ, ᐅᕝᕙᓘᓐᓃᑦ ᕿᒥᕐᕈᓇᖕᓂᕐᒥᒃ ᐱᒋᐊᖅᑎᑦᑎᒃᐸᑦ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ, 
ᐱᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ ᐅᓂᒃᑳᓕᐅᕐᓂᐊᖅᐳᖅ ᐅᖃᖅᑎᒨᖅᑐᒃᓴᓂᒃ. 

 
      (2)  ᐅᖃᖅᑎ ᑐᓂᓯᓂᐊᖅᐳᖅ ᐅᓂᒃᑳᓕᐊᑦ ᐊᔾᔨᖏᓐᓂᒃ ᑕᐃᔅᓱᒧᖓ ᒪᓕᒐᓕᐅᖅᑎᒧᑦ 
ᐃᓱᒫᓘᑎᒋᔭᐅᔪᒧᑦ ᐊᒻᒪᓗ, ᒪᓕᒐᓕᐅᖅᑏᑦ ᑲᑎᒪᕕᒡᔪᐊᓪᓗᐊᖅᐸᑕ, ᐅᓂᒃᑳᑦ ᒪᓕᒐᓕᐅᕐᕕᖕᒧᑦ 
ᓴᖅᑭᑕᐅᓗᑎᒃ ᐊᔪᕐᓇᕈᓐᓃᑐᐊᖅᐸᑦ, ᐅᕝᕙᓘᓐᓃᑦ, ᒪᓕᒐᓕᐅᖅᑏᑦ ᑲᑎᒪᕕᒡᔪᐊᓐᖏᑉᐸᑕ, ᐅᓂᒃᑳᑦ 
ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓂᐊᕐᓗᑎᒃ ᖁᓕᑦ ᐅᓪᓗᑦ ᑲᑎᒪᓯᒋᐊᓚᐅᕐᓂᖏᑦᑕ ᑐᖔᓂ. 
 
       (3)  ᒪᓕᒐᓕᐅᖅᑏᑦ ᑲᑎᒪᕕᒡᔪᐊᓐᖏᑉᐸᑕ, ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ ᐅᓂᒃᑳᑦ 
ᐊᔾᔨᖏᓐᓂᒃ ᑐᓂᓯᓂᐊᖅᑐᖅ ᑎᑎᕋᖅᑎᒧᑦ, ᐊᒻᒪᓗ ᐅᓂᒃᑳᑦ ᐊᔾᔨᖏᓐᓂᒃ ᑐᓂᐅᖅᑲᐃᓗᓂ 
ᐃᓘᓐᓇᖏᓐᓄᑦ ᒪᓕᒐᓕᐅᖅᑎᐅᖃᑕᐅᔪᓄᑦ. 

 
48  (1)  ᒪᓕᒐᓕᐅᕐᕕᒃ ᒪᓕᒐᓕᐅᕐᕕᖕᒧᑦ ᐅᓂᒃᑳᑦ ᓴᖅᑭᑕᐅᓂᕋᖅᑕᐅᓂᐊᖅᐳᑦ ᖁᓕᑦ ᐅᓪᓗᑦ 
ᑲᑎᒪᓯᒋᐊᓚᐅᓐᖏᑦᑕ ᑐᖔᓂ ᒪᓕᒐᓕᐅᕐᕕᖕᒧᐊᖅᑕᐅᓚᐅᖅᑎᓪᓗᒍ, ᐊᒻᒪᓗ ᐅᓂᒃᑳᑦ 
ᑭᐅᔭᐅᓂᐊᕐᓗᑎᒃ ᑲᑎᒪᕕᒡᔪᐊᕐᓂᖅ ᐅᓂᒃᑳᑦ ᓴᖅᑭᑕᐅᕝᕕᒋᓚᐅᖅᑕᖓᑕ ᐃᓱᓕᓚᐅᓐᖏᓐᓂᖓᓂ. 
 
     (2)  ᒪᓕᒐᓕᐅᕐᕕᒃ ᑕᒪᑐᒥᖓ ᑲᒪᒃᑲᓐᓂᔾᔮᕈᓐᓃᕐᓗᑎᒃ. 
 



4. 
 
  (3)  ᒪᓕᒐᓕᐅᕐᕕᐅᑉ ᑭᐅᔭᖏᓐᓂ, ᒪᓕᒐᓕᐅᕐᕕᒃ ᐅᑯᐊ ᐊᑖᓃᑦᑐᑦ ᓇᓕᐊᑐᐃᓐᓇᖏᓐᓂ 
ᐊᑐᕈᓐᓇᖅᑐᑦ:  

 
(a) ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ ᐊᑐᓕᖁᔭᓕᒫᖏᑦ ᐊᖏᖅᑕᐅᓗᑎᒃ, ᐅᕝᕙᓘᓐᓃᑦ 
 
(b) ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ ᐊᑐᓕᖁᔭᓕᐊᓕᒫᖏᑦ ᐋᒃᑳᖅᑕᐅᓗᑎᒃ. 
 

 
49. ᒪᓕᒐᓕᐅᕐᕕᐅᑉ ᐃᓱᓕᒪᐊᖏᑦ ᐊᖏᖅᓯᔪᑦ ᐋᒃᑳᖅᓯᔪᓪᓘᓐᓃᑦ ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇᐅᑉ 

ᐊᑐᓕᖁᔭᓕᐊᖏᓐᓂᒃ ᐊᑐᖅᑕᐅᓂᐊᖅᐳᖅ ᐃᓱᓕᑦᑎᔾᔪᑕᐅᓕᕐᓗᑎᒡᓗ. 
 

ᓄᖒᑏᑦ ᐊᑐᓕᖁᔭᓪᓗ 
 
ᓇᓗᓇᐃᖅᓯᕗᖓ ᑖᓐᓇ ᑕᐃᕕᑦ ᓯᒪᐃᓚᑦ, ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑎ ᑭᒡᒐᖅᑐᐃᓪᓗᓂ ᖃᒪᓂᑦᑐᐊᕐᒥᒃ, 
ᓯᖁᒥᑦᑎᓚᐅᖅᐳᖅ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ, ᓴᖅᑭᑦᑎᓐᓂᓐᖏᓐᓂᖓᓂᒃ 
ᑕᐃᓯᓚᐅᓐᖏᓐᓂᖓᓄᓪᓗ ᓇᖕᒥᓂᕆᔭᐅᔪᒥᒃ ᑲᑉᐸᓂᐅᔪᒥᒃ ᓇᖕᒥᓂᖃᖃᑕᐅᕝᕕᒋᔭᒥᓂᒃ, 
ᓴᖅᑭᑦᑎᔭᕆᐊᖃᖅᑎᑕᐅᖕᒪᑦ ᐱᖁᔭᕐᔪᐊᑉ ᐃᓗᐊᒍᑦ ᓈᓴᐅᑎᓕᒃ 5(2) (d), ᐊᕐᕌᒍᑕᒫᖅᓯᐅᑎᑎᒍᑦ 
ᓇᓗᓇᐃᖅᓯᔾᔪᑎᑎᒍᑦ 2004, 2005, 2006 ᐊᒻᒪᓗ 2007-ᒥ, ᑕᐃᒪᐃᓐᓂᖓᓄᓪᓗ ᓄᓇᕗᒻᒥᐅᑕᓂᒃ 
ᑐᓴᐅᒪᑎᑦᑎᑦᑎᐊᕈᓐᓃᖅᓯᒪᓪᓗᓂ ᐃᓗᐃᒃᑲᓂᒡᓗ ᑐᓴᐅᒪᔾᔪᑎᖃᖅᑎᑦᑎᓐᖏᖢᓂ. 
 
ᐊᑐᓕᖁᔭᓕᐅᖅᐳᖓ ᑖᒃᑯᐊ ᒪᓕᒐᓕᐅᖅᑏᑦ ᒪᓕᒐᓕᐅᖅᑎᐅᖃᑎᒥᖕᓂᒃ ᐅᑯᓂᖓ ᐊᑐᖅᑎᑦᑎᓕᕐᓗᑎᒃ: 
 

1. ᒪᓕᒐᓕᐅᖅᑎ ᐃᓂᖅᑎᖅᑕᐅᓗᓂ ᒪᓕᒐᓕᐅᕐᕕᖕᒧᑦ. 
 
2. ᒪᓕᒐᓕᐅᖅᑎ ᒪᓕᒐᓕᐅᕐᕕᖕᒥ ᓇᓗᓇᐃᖅᓯᓂᐊᖅᐳᖅ ᑕᒻᒪᓚᐅᕐᓂᕐᒥᓂᒃ;  

ᒪᓕᒐᓕᐅᖅᑎᐅᖃᑎᒥᓄᑦ ᒪᒥᐊᓪᓗᓂ, ᓂᕈᐊᖅᑎᒥᓄᑦ ᐊᒻᒪᓗ ᓄᓇᕗᒻᒥᐅᓕᒫᓄᑦ, ᐊᒻᒪᓗ 
ᐊᖏᕐᓗᓂ ᓯᕗᓂᒃᓴᒥ ᐊᑐᑦᑎᐊᕐᓂᐊᕐᓂᕐᒥᓂᒃ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᓕᖏᓐᓂᒃ. 

 
3. ᒪᓕᒐᓕᐅᖅᑎ ᑕᒪᒃᑯᓂᖓ ᐊᑐᕆᐊᖃᖅᑕᒥᓂᒃ ᐊᑐᓐᖏᑉᐸᑦ ᑲᑎᒪᕕᒡᔪᐊᓯᒋᐊᓚᐅᕐᕕᖓᓂ ᐅᓪᓗᑦ 

ᖁᓕᑦ ᑐᖔᓂ ᑖᒃᑯᐊ ᐊᑐᓕᖁᔭᐃᑦ ᐊᖏᖅᑕᐅᓚᐅᖅᑎᓪᓗᒋᑦ ᒪᓕᒐᓕᐅᕐᕕᖕᒥ, ᒪᓕᒐᓕᐅᕐᕕᖕᒥ 
ᐃᒃᓯᕚᖃᑕᐅᔪᓐᓇᕐᓂᖓ ᓂᕈᐊᕈᓐᓇᕐᕕᖓᓗ ᓄᖅᑲᖓᑎᑕᐅᑲᐃᓐᓇᕐᓂᐊᖅᐳᖅ 
ᐊᑭᓕᖅᓱᖅᑕᐅᓐᖏᓪᓗᓂ ᐃᑲᔫᓯᐊᖅᑖᖅᑎᑕᐅᓐᖏᓪᓗᓂᓗ ᐊᑐᕆᐊᖃᖅᑕᓂ 
ᐊᑐᓚᐅᓐᖏᓐᓂᓕᒫᖏᓐᓂ. 
 

ᑎᑎᕋᖅᑐᖅ, 
 

 
ᕌᐳᑦ ᔅᑖᓐᐱᐅᕆ, P.C, Q.C., 
ᐃᓗᐃᑦᑑᑦᑎᐊᕐᓂᕐᒧᑦ ᑲᒥᓴᓇ 

 
ᔭᓄᐊᕆ 3, 2008  


